
KUALA LUMPUR: Kadar vaksinasi harian COVID-19 negara terus mencatatkan perkembangan memberangsangkan apabila
lebih 500,000 dos suntikan diberikan bagi tempoh enam hari berturut-turut, sejak Isnin lalu.

Daripada itu, suntikan harian tertinggi direkodkan pada Khamis lalu iaitu sebanyak 556,404 dos sejak Program Imunisasi
COVID-19 Kebangsaan (PICK) dimulakan 24 Februari lalu.

Penasihat Khas (Teknologi) Menteri Sains, Teknologi dan Inovasi, Khairy Jamaluddin, Dimishtra Steven Sittampalam,
berkata pencapaian itu sekali gus menunjukkan lebih 20 peratus populasi negara ini menerima suntikan lengkap.

"Sejak Isnin lalu, kadar pemberian vaksin harian melebihi 500,000 setiap hari dan ini sekali gus menunjukkan 20 peratus
populasi negara ini menerima suntikan lengkap.

"Dengan pencapaian itu, purata suntikan harian bagi Julai adalah sebanyak 398,843 dos sehari," katanya menerusi ciapan
Twitter, hari ini.

Beliau turut berkongsi data Jawatankuasa Khas Jaminan Akses Bekalan Vaksin COVID-19 (JKJAV) yang menunjukkan rekod
Operasi Lonjakan Kapasiti Lembah Klang semalam mencatatkan 237,657 dos suntikan, masing-masing 149,386 dan 88,271
bagi dos pertama dan kedua.

